
· Mateoren Ebanjelioan testu hau nolabaiteko gailur mailan dago kokatua, aurreko kapituluetan jorratutako gai batzuk biltzen dituelako.
Ikasleak Galileara joanak dira, eta Maisua han agertzen zaie, batzuei zalantzak sortzen zaizkiela. Pasarte honetako garrantzia eta nagusitasuna Jesusen hitzetan dago: “ahalmen osoa eman zait Jainkoak zeru-lurretan”. Piztuera osteko ahalmen berritu eta zabala azpimarratu nahi da. Beste batean aipatutako “Jainkoaren eskuinean eserita dago” esanaren antzera. Bidenabar, Jesus Jainkoaren partaide hurbilena bilakatu da. Eta zer da Jainkoarekin partekatzen duena?

· Itun Zaharreko judutar talde batzuk benetako jakinduria adierazteko Jainkoaren seme –ala emazte edo alaba- irudia erabiltzen zuten. Irudipen horri jakinduria, esanahi sakona, bizitza gidatzeko gaitasuna… eta logos delakoa lotzen zizkioten. Beraz, Jainkoaren Semea jakinduria duena litzateke. Baita Jainkoaren ahalmen batzuk dituena.
Ildo horretan, gaurko pasartean Jesusek diosku Jainkoagandik ahalmen zuzena jaso duela. Bere oniritzia duela han-hemen berrikuntza eta salbamena suspertzeko. Eta ahalmen horren bitartez ikasleak “ahalmendu” egiten ditu, hauek ere Berri Ona hedatu eta gauzatu dezaten.

· Aurrerantzean, apostoluei dagokien zeregina zehatza da: “Zoazte eta gin herri guztiak ikasle… nik agindu dizuedan guztia betetzen irakatsiz”. Hau da, ahalmen mugatua dute. Mateorentzat irakastea garrantzitsu bezala ageri da bere ebanjelioan zehar. Ez edozein irakaspena, baizik Jainkoaren nahia eta gogoa azaltzen diguna: Jainkoaren araberako zein biziera landu behar dugun.
· Harrigarri gerta dakiguke apostolutzaren zereginen artean bataioa aipatua izatea. Mateoren ebanjelioko irakurleentzat bataioak bereko garrantzi zuen: bataioan hartu zuen Jesusek Espiritua eta sasoitu zen munduko gaitzari aurre egiteko.

Aita, Semea eta Espirituaren –Hiruren- izenean bataiatzea eskatzen die apostoluei. Jainkoarenean, berak ontzat ematen duen ekintza delako. Semearenean, honek Jainkoagandik ahalmena jaso eta apostoluei banatzen dielako. Espirituarenean, bataioan jasotakoa kemen iturri zaigulako.

Finean, Mateoren Hirutasunaren aipamen honek apostolutzaren zilegitasuna eta sorburua adierazten du. Apostoluen ekina nork bultzatu eta sustatzen duen.

· “eta ni zuekin izango nauzue egunero munduaren azkenera arte”. Emanuel hitzak antzeko esanahia du “Jainkoa gurean”. Lehenago esana zuen Jesusek ebanjelioan “nire izenean bi edo gehiago biltzen badira, haien artean izango naute”.

· “Herri guztiak”. Jainkoaren maitasunak ez ditzala mugarik izan, bere onura jasotzeko aukera guztiek izan dezaten. Gogoa bezain sakon eta zabal izan beharko du Berri Onaren hedadura.
